
Ajornartorsiornermi pisinnaatitaaffik imminullu illersorneq 
Kinaluunniit Pinerluttulerinermik inatsimmi ajornartorsiornermi pisinnaatitaaffinnut imminullu 
illersornissamut aalajangersakkat naapertorlugit nannunik naammattoorsinermi, soorlu 
savaateqarfimmi, nunaqarfimmi/illoqarfimmi imaluunniit asiariarfinni il.il., imminut 
illersorsinnaammat Naalakkersuisoqarfiup erseqqissaatigissavaa. 
APNN-ip erseqqissatigeqqissavaa ajornartorsiornermi pisinnaatitaaffik imaluunniit imminut 
illersornissaq pineqartillugit toqutsinissamut immikkut akuersissummik 
qinnuteqaqqaarnissaq matumani pineqanngimmat. 
Uani pingaaruteqarpoq ajornartorsiornermi pisinnaatitaaffik imaluunniit imminut illersornissamut 
atatillugu aamma unioqqutitsilluni nannunnerit immikkoortinneqarnissaat. Nanoq unioqqutitsinikkut 
pisarineqarpat tassanngaaneersut politiit tungaanniit arsaarinnissutigineqassapput (APNN-ilu 
suleqatigalugu) uninngatinneqarlutik suliap aalajangiiffigineqarnissaata tungaanut. 
 
Nannut inunnik, uumasuutinik, atortunik, illunik il.il. ulorianartorsiortitsisinnaapput. 
Saassunneqaataasinnaasumik iliuuseqartoqassanngilaq. 
Misigisassarsiorusunneq nannunilluunniit assileerusunneq ilinnik, allanik nannunilluunniit 
ajornartorsiortitsissanngilaq. 

Nannunik nerisitsineq 
Nannunik nerisitsineq narassiinissarluunniit taamaasiortoqarnissaa kajumissaarutaanngilaq, tassa 
nannut inuit tipaat nerisassatut paasisarmatigit. Tamanna kinguneqarsinnaavoq nannut inoqarfinnut 
uteqattaarnerannik. 

Nannut inoqarfiit avataaniittut  
Saassunneqatsaaliorneq pitsaanerpaaq tassaavoq ingalassimaarneq. Nannumik takunninnermi 
allamut nuuttoqartassaaq, pisassiissutitalimmik nannunniarneq ingerlatinngikkaanni.  Nannunik 
takunninnermi Aalisarnermut, Piniarnermut Nunalerinermullu Naalakkersuisoqarfik (APNN) aamma 
piniarnermik aalisarnermillu nakkutilliisoq nalunaarfigineqartassapput. Attavissat quppernermi 
kingullermi takuneqarsinnaapput. 
 
Nannumik takunnikkaanni qanoq iliortoqassava? 
• Nanoq ingalassimajuk. Allamut nuugit 
• Nannumik sumi takunnissimanerlutit sapinngisamik paasissutissat assigiinngitsut APNN 

nalunaaruteqarit.(34 53 04 / 55 33 42 / 48 25 20)  
 
Inoqarfinni tamakkulu eqqaanni nannumik arlalinnilluunniit takusinermi immersugassiaq APNN-ip 
innersuussutigaa. Ilitsersuutit misissorluarnissaat pingaaruteqarpoq. Immersugassiaq kommunip 
allaffianut saaffiginnilluni imaluunniit ww.naalakkersuisut.gl -imi pissarsiarineqarsinnaapput. 

Nanoqarfinni angaalaarneq 
Kalaallit Nunaani sumiluunniit nanoqarsinnaavoq, kisianni Upernavimmiit avannamut Tunumilu 
nanoqarnerusarpoq.  Kujataani pingaartumik upernaakkut aasakkullu nannunik 
takunnittoqarsinnaavoq. 

Sumiiffinni nannunik akuttunngitsumik takunniffiusartuni atortut nannunik 
qimaasitsissutigineqarsinnaasut nassarneqartariaqarput nannullu qanoq qimaatissanerlugit 
ilinniarneqartariaqarluni. 
 

• Nipituumik suaartarit, nipiliorit anginerusutullu isikkoqarumallutit talitit aalatikkit. Nannut  
qimaatinnissaannut tamanna naammakkajuttarpoq. 

 
Sumiiffinni nannunik takunniffioriaannarni qimaatitsiniarluni aallaanissamut atugassamik qoorortuumik 
tamatigut nassartoqartariaqarpoq. 
Minnerpaamik kal. 30-06, ajornartoorluinnarnermi nannumik aallaannittariaqaraanni. Imassat 
ulamertumik nuullit (soft point) pitsaanerpaajussapput. 
Nanoqarfioriaannarni unnuinermi tamatigut pigaartoqartariaqarpoq. Toqqit imatut 
inissinneqartariaqarput tupeq siniffissaq tuperlu nerisassanik toqqorsivik minnerpaamik 50 meterinik 
imminnut ungasitsillugit. Eqqaaviit aamma toqqinit siniffissanit nerisassaasivinniillu ungasitsillugit 
inissinneqassapput. 

Sumi tupernaveersaartoqartariaqarpa: 
• Sermip uukkartartup eqqaani 
• maniillaqarfinni (immami sikumi) 
• sinerissami qaqqat qooroqarfianni 
• eqqaani piseqarfiusinnaasuni 
• nanoqarneranik takussutissaqartumi, tumeqartumi, nutaanik anaqartuni siloqartunilu il.il. 
• tusaasaqarsinnaanermik annikillisitsisuni, assersuutigalugu kuup eqqaani. 

Illoqarfiit nunaqarfiillu eqqaanni nannut 
Nannut inoqarfinnut qanillattortut aallaasinik seqqorluni, illuinnarsiutit kalerrisaarutit assigisaalluunniit 
atorlugit qimaatinniarneqassapput.. Umiatsiaaqqat, qamuteralaat ATV-lluunniit nannut 
qimaatinniarneranni atorneqarsinnaapput. Tamanna nipaatsumik eqqissisimasumillu 
ingerlanneqassaaq (tiimimut kilometeriluinnaat). Nannut sukkasuumik kiaguleriataartarsinnaapput. 
 
Illoqarfiit nunaqarfiillu iluini aallaasinik atuinissaq inerteqqutaammat, nannup ataatsip arlallilluunniit 
illoqarfik nunaqarfilluunniit qanilliartulerpassuk, politiinut kommunefoged-imulluunniit 
saaffiginnittoqartassaaq. Aammattaaq APNN-i  attavineqassaaq. 
Nanoq imaluunniit nannut arlallit illoqarfiit nunaqarfiilluunniit avataanni qimaasinneqarpata APNN 
sumiiffimmilu piniarnermik aalisarnermillu nakkutilliisoq attavigineqassapput. 
 
Qanorluunniit pisoqaraluarpat APNN-ip, Politiit, sumiiffimmi piniarnermik aalisarnermillu nakkutilliisup 
aamma kommunefogedip oqaassutai malinneqassapput. 

Inoqarfiit iluanni ”nannut ajornartorsiutaasut” 
”Nannut ajornartorsiutaasut” imatut paasineqassapput qimaatinneqartaraluarlutik inoqarfinnut 
uteqattaartartut. 

Nannunik ajornartorsiutaasunik toqutsinissamik akuersissuteqarneq 
Nannunik ajornartorsiutaasunik toqutsineq taamaallaat APNN-imit akuerineqarnikkut pisinnaavoq, 
inoqarfiit avataanni nannumik ajornartorsiutaasumik naammattoorsigaanni, imaluunniit inoqarfimmi 
nannunik ajornartorsiutaasunik naammattoorsigaanni.  Nannunik ajornartorsiutaasunik 
toqutsisariaqarneq periarfissat kingullersarissavaat, tamannalu pisariaqarnersoq APNN pisumiit 
pisumut naliliisassaaq, piffinni suleqatit attuumassutillit isumasioqatigalugit.  
 
Nannunik ajornartorsiutaasunik toqutsinissamik qinnuteqarneq APNN-imut saaffiginnissutigineqassaaq 
aammalu uppernarsaateqarnissaq immikkuualuttunullu paasissutissiinissaq pisariaqarluni. 
Assersuutigalugu: 

• Ajoqusikkanik assilisat, 
• Toqqaannartumik isiginnittut nalunaarutaat, nassuiaatigisaat 
• Nannumik nannunilluunniit toqunniakkanik assit.  

 
Politiit, kommunefogedi imaluunniit piniarnermik aalisarnermillu nakkutilliisoq aallaaviusumik 
toqutsisuussapput, imaluunniit APNN-imiit imaluunniit Politiinit taamaaliornissamut 
toqqarneqarsimasoq. 
 

   
 

Nannunik umernissamut inassuteqaatit (pissarsivik: www.sysselmannen.no) 

Nannumik ajornartorsiutaasumik toqutsisariaqaraanni qanoq iliortoqassava? 

 
• Pisumi immikkoortualuit paasissutissiissutigalugit piniarnermik aalisarnermillu 

nakkutilliisoq aqqutigalugu APNN piaarnerpaamik nalunaarfigiuk. (34 53 04 / 55 33 42 / 48 
25 20) 

• Malugiuk nannumik ajornartorsiutaasumik toqutamik tunniussinissaq pillugu ilitsersuuteqartoq. 
Suliamik suliarinneqqinnissamut APNN akisussaasuuvoq. 

 

Pingaartumik nannut piaqqat aamma nannut ukiukitsut pillugit 
Piaqqat arnavissallu piaqqisartut eqqissisimatitaalluinnarput, tak. nalunaarut atuuttoq. 
 

http://www.sysselmannen.no/

Nannut piaqqat pisini ukiukkut piaqqiarineqartarput, ilimagineqartarporlu tamanna 1. januaarip missaani 
pisartoq. Piaraq ukiut marluk missaanni utoqqaassuseqaleraangami arnavissamit 
qimagunniarsarilersarpoq. Arnaviaanersoq angutiviaanersorluunniit apeqqutaanani arnavissatut 
angitigingajattarpoq. 
Allatut oqaatigalugu: Piaraq arnavissatut ANGITIGINNGIKKUNI ukiup ataatsip missaani 
utoqqaassuseqartarpoq, NAMMINEERSINNAANANILU. 
 
Pamiuaniit qingaanut 1 meterip missaani angitigiguni ukiup ataatsip missaani utoqqaassuseqassaaq, 
ilimanarluinnarlunilu nammineersinnaanngitsoq.  Nikorfaarnani 1 meterit missaanni portussuseqaruni 
1,5 – 2 meterit missaanni angitigissaaq ukiullu marluk utoqqaassuseqareersimassalluni immaqalu 
nammineersinnaalereersimassalluni. 
Ilimanarneruvoq nanoq piaraq inunnut qanillattussasoq. Piniarnissamik misilittagaqanngillat 
akuttunerusumillu sakkortuumik kaattarlutik. Nannut piaqqat akerlianik qimaatikkuminarnerusarput. 
Nannut angutivissat arnavissallu angissusaat ukiuni siullerni ersarissumik allaassuteqarneq ajorpoq.  
Marsimi-apriilimi qingaaniit pamiuanut uuttoraanni ukiumik ataatsimik utoqqaassusilik Kalaallit 
Nunaanni 147 cm missaanni angitigissaaq, ukiunillu marlunnik utoqqaassusillit 172 cm. missaanni 
angitigissallutik. Ukiunik marlunnik utoqqaassusillit arnavissatut angitigingajattarput. 

 (Pissarsivik: Pinngortaleriffik) 
 
 
 
 
 

 
Annertunerusumik paasissutissanik immikkoortumi pisortaq Amalie Jessen saaffigiuk, Aalisarnermut,  
Piniarnermut Nunalerinermullu Naalakkersuisoqarfik, tlf.: 34 53 04, e-mail: amalie@nanoq.gl 
Piniarnermut Immikkoortortami pigaartup telefonia attavissaq: 48 25 20. 

